ŠKOLSKI BISER

Veliko hvala u ime svih učenika i uposlenika naše škole!

Želim da Vam pišem
Jednu novu rimu 

O najljepšoj školi 

U bisernom timu.

Jedan pravi biser 

Našom školom vlada

Pričekajte malo 

Otkrit ću vam sada.

Kazazović Osman

Direktor je škole

Brižan prosijed čovjek

Sva ga djeca vole.

Pupoljak sam divne škole

I biseri mene krase

Ponosim se direktorom 

Zato pišem neka zna se.

(Direktoru Osmanu Kazazoviću iz srca učenice koja je ponosna na sve naše uspjehe. Učinio je da škola bude među najboljim i najljepšim  u Kantonu Sarajevo)

Rahmana Kolenda, Šareni mali svijet, 2008.,  Sarajevo
Nema iskrenijih riječi od dječijih, zato sam odabrala upravo ovu pjesmu moje učenice za početak     priče o našem dugogodišnjem direktoru koji je krajem prošle godine otišao u zaslužnu mirovinu. 

Gospodin Osman Kazazović  je veoma uspješno obavljao dužnost direktora u OŠ „Hilmi ef. Šarić“ Tarčin od novembra 1991. godine pa sve do kraja 2009. godine.
Njegovo pedagoško umijeće, blaga narav i dugogodišnje iskustvo rukovodioca doprinijeli su da se naša škola svrsta u red najuspješnijih i najljepših u Kantonu Sarajevo. Malo je rukovodioca koji umiju istovremeno biti autoritet, prijatelj i ako treba pokazati i očinsku brigu za problem svakog učenika i uposlenika. 
Posebno je važno istaći njegovu želju da podrži i podstiče nadarene i  talentirane učenike kojih je  u ovoj  školi, zaista mnogo. Mogli ste ga vidjeti na stadionima, sportskim dvorana ili školama širom Bosne i Hercegovine  zajedno sa djecom i nastavnicima na raznim takmičenjima iz  znanja, sporta  i vannastavnih aktivnosti. 
Svaki gost u našoj školi već pri prvom susretu bi prepoznao direktorov domaćinski prijem i osjetio iskrenu toplu dobrodošlicu. 
Evo, samo djelića teksta u kojem je svoj boravak u našoj školi opisala gospođa Sabira iz IT Computersa:
„Kada smo krenuli u Tarčin, u posjetu OŠ „Hilmi ef. Šarić“ da uručimo računar jednoj talentiranoj djevojčici ni  slutili nismo da će nam biti priređen onakav doček. Dočekalo nas je nastavno i drugo osoblje škole, članovi literarne i muzičke sekcije. Ovo  je primjer kako je dobro kad jedna škola ima za direktora čovjeka kao što je gospodin Osman Kazazović, koji prepoznaje i podstiče mlade talente, upošljava proaktivne nastavnike, a dvorište i hodnik škole pretvara u botanički vrt. Škola nam se učinila kao jedna oaza u opštem sivilu.“
Direktoru je u prostorijama škole priređen prigodan ispraćaj. Mnogi uposlenici su ovom prilikom iskazali najiskrenije riječi zahvalnosti i sreću što su imali čast da budu dio kolektiva na čijem je čelu godinama bio  upravo on. 
Rastanci  su uvijek tužni, pogotovo kad su u pitanju drage osobe. Tako  su se i na ovom ispraćaju u očima mnogih uposlenika pojavile suze pa nisu mogli ni iskazati sve ono što su željeli. 

Ispred Sindikalne podružnice obratila se predsjednica Nizama Piknjač i između ostalog kazala: 

„Zahvaljujem se direktoru Osmanu Kazazoviću  što je omogućio rad Sindikata, održavanje stalnih sastanaka u prostorijama škole kao i realizaciju cjelokupnog rada rukovođenja školom.
Sve ono što treba da odlikuje dobrog rukovodioca kako u organizacionom tako i u pedagoško-stručnom smislu, razumijevanje, fleksibilnost u radu i demokratičnost, upravo se može pripisati upravo Vama. Izvanredan osjećaj pravičnosti uz ogromno pedagoško iskustvo, najbolji je temelj na kojem  se može izgraditi autoritet.  
Poštovani direktore,
svojim znanjem i iskustvom omugućili ste svima nama da maksimalno iskažemo svoje mogućnosti, stvarajući i obezbjeđujući nam odlične uslove za kvalitetno izvođenje nastave. Uvijek ste bili uz nas, od samog početka zasnivanja radnog odnosa, pratili ste i podržavali  nas, mlađe kolege

od završetka  Pedagoške akademije pa sve do sticanja profesorskog zvanja. 
Pozitivnim odnosom prema obavezama i ljudima u ovoj ustanovi, te svojim domaćinskim odnosom prema školi kao prema rođenoj kući, stvorili  ste u svima nama osjećaj potpune pripadnosti  i poistovjećivanja s njom.“ 
 U ime Sindikalne podružnice i u svoje lično ime, jednostavnim i biranim riječima predsjednica se iskreno zahvalila  gospodinu Kazazoviću na uspješnoj saradnji i poželjela mu dobro zdravlje i dug život!
Također je važno spomenuti i priznanja roditelja, Mjesne zajednice i Općine  za njegov nesebičan požrtvovan rad u školi i široj zajednici. Kao potvrda njegovog briljantnog rada i zasluga za ostvarene sjajne rezultate je i ocjena stručnog saradnika – koordinatora  koji prati  rad ove ustanove. U posljednih devet godina direktor Osman Kazazović je ocijenjen ocjenom naročito se ističe   kao i rad naše škole. U školskoj  2001/2002. godini, škola je dobila najveće društveno  priznanje „Šestomartovsku plaketu“. 

Što na kraju reći, nego da našem dugogodišnjem direktoru poželimo da uživa u plodovima svoga rada i da čuva najljepše uspomene na školu u kojoj je zasigurno ostavio neizbrisiv trag. 

                                   Napisala: Fadila Mešanović, nastavnica 
